
Resensie 

’n Vernuftige kombinasie van ’n diere-, 
fantasie- en avontuurverhaal 

De Villiers, Leon. 2003. Droomoog Diepgrawer. Pretoria: 
LAPA Uitgewers. 100 p. Prys: R54.95. ISBN 0799331511. 

Resensent: Franci Greyling, Vakgroep Skryfkuns, Skool vir Tale,  
   Potchefstroomkampus, Noordwes-Universiteit 

Droomoog Diepgrawer, ’n vernuftige kombinasie van ’n diere-, 
fantasie- en avontuurverhaal, vertel die storie van ’n erdfamilie 
vanuit die ervaring van die jong hoofkarakter, Droomoog. 

Die Diepgrawers (meerkatagtige nagdiere) se tradisionele bestaan 
word bedreig. Naas roofdiere en die krimpende kolonie, is dit veral 
die on-erdse gedrag van die onnutsige Diepgrawer-drieling wat 
probleme tussen die erdfamilies veroorsaak en die gesin dwing om 
die gemeenskaplike veld te verlaat en ’n nuwe heenkome te vind.  

Ná ’n verwoestende veldbrand waarin hy van sy gesin geskei word, 
bevind Droomoog hom in die Skoorkrapperkolonie waar erde tot sy 
verbasing aangemoedig word om planne te maak, vrae te vra, en 
die verlede deur middel van onthouklippe in herinnering te roep. 
Verwerping en eensaamheid lei daartoe dat Droomoog wegloop en 
in die kloue van die heerssugtige Pronksterte beland wat reeds die 
res van sy gesin gevange hou. Deur vindingrykheid, wedersydse 
samewerking en Droomoog se dapper optrede word Vreet die 
luiperd verdryf en Droomoog met sy gesin herenig. Die verhaal 
eindig met die Diepgrawers se splinternuwe erdkolonie, baba-erdjies 
op pad, ’n romanse in die vooruitsig en ouma Smakkie wat wil sien 
hoe die wêreld vanuit ’n boom lyk. Die tradisie word behou, maar in 
dié veld is daar ook die vryheid om nuut te dink en te doen.  



Resensie 

Vindingrykheid en vernuwing, belangrike temas in Droomoog Diep-
grawer, is nie slegs deel van die verhaallyn nie, maar word by 
uitstek deur die skrywer in die teks self geïllustreer. 

Die erde wat denkbeeldige diere is, word só voorgestel (ondersteun 
deur Berco Wilsenach se atmosfeerskeppende illustrasies) dat die 
leser met reg kan glo dat die spesie wel bestaan en dat slegs die 
gebeure fantasie is. De Villiers verkry hierdie geloofwaardigheid 
veral deur die skep en uitbeelding van die verhaalwêreld en 
bedrewe vervlegting van die verhaalelemente.  

Die bosveldruimte waarin die gebeure afspeel, word sodanig met die 
verhaal verweef dat dit eers met herlees is dat die magdom 
verwysings na landskap, fauna en flora opval. Hierdie detail wat 
besondere tekstuur aan die werk gee, geld ook ten opsigte van die 
voorstelling van die erde self. Alhoewel die karakters vermenslik 
word deurdat hulle praat, en hulle verhoudings en emosies 
ooreenstem met dié van mense, openbaar hulle kenmerkende 
dieregedrag. Vergelyk byvoorbeeld hul manier van beweeg, jag- en 
slaapgewoontes en eiesoortige sosiale gedrag soos geluide, 
stertknype en oorkrappe. Emosies van die erde word treffend deur 
nie-verbale gedrag uitgebeeld. 

Dit is egter veral in die kreatiewe hantering van taal dat die 
besondere verhaalwêreld geskep word. Die beskrywende name van 
die wesens, erdfamilies en individue (Vreet, Ouma Smakkie, 
Douvars, Praalpoot en Grimmig), is karakterisend. Hierbenewens 
dra die lewendige en natuurlike dialoog, terloopse verwysings na 
verskillende erdfamilies en die familie-uiteensetting voor in die boek, 
by tot die illusie van ’n bestaande wêreld en verlede.  

Opvallend is die transponering van taal na die idioom van die erde 
waardeur ook hul aard, lewenswyse en sosiale struktuur gestalte 
kry. Toepassings sluit onder andere verwysings, woordspeling en 
beeldspraak in wat strek van vergelykings tot spreekwoorde en 
skeldname. Vergelyk byvoorbeeld: “toe die son soos ’n reuse, 
brandende tolbos agter die verste veld wegsink” (p. 12); “koppe 
soos knolpatatte” (p. 27); “dit sal die nag wees” (p. 24); “lieg soos ’n 
regte vlermuis” (p. 28); “bangstert” (p. 99); “snuffelpraatjies” (p. 10) 
en “meerkat-streke” (p. 13). Meer liriese voorbeelde is slaapveld vir 
droomland, en Die Groot Gat wat op sowel die letterlike as figuurlike 
hemel dui (p. 57, 63). 

Ekonomiese taalgebruik word geillustreer deur die volgende voor-
beeld waar die vergelyking (asook die abstrahering en verdigting 

daarvan) terselfdertyd bydra tot ruimtebeelding, karakterisering, 
handeling- en tydsverloop. Wanneer die Diepgrawers moet veld-uit, 
en sy pa sy humeur verloor, voel dit vir Droomoog asof “Pa-Vasgryp 
’n pendoring reg deur sy bors gesteek het” (p. 34). Hierdie beeld 
word later abstrakter in: “die pendoring van Pa-Vasgryp se woorde” 
(p. 35) en die sametrekking “pendoringwoorde” (p. 42).  

Die taalaanwending en ryk verwysings oorheers egter nie die storie 
nie. Dit is Droomoog se wedervaringe en die spannende gebeure 
wat die verhaal vorentoe stu. Die jong leser sal kan identifiseer met 
Droomoog se avonture, eienskappe, emosies en ervarings: sy vele 
vrae, leuens om uit die moeilikheid te kom, neiging tot self-
bejammering, behoefte aan aanvaarding, ontluikende belangstelling 
in die ander geslag en uiteindelike waagmoed, versoening en triomf. 
(Hierdie verhaalstruktuur herinner aan die klassieke patroon van die 
Bildungsroman as genre van ’n hoofkarakter se soektog, om-
swerwinge, ontberinge, verandering en uiteindelike oorwinning.) 

Die jong leser sal beslis waardering hê vir die humor wat deurgaans 
’n groot rol speel. Hiervan is die struwelinge tussen broers en 
susters ’n prettige voorbeeld. Ook gewigtiger temas soos verwerping 
en onderwerping word met humor getemper. Vergelyk die situasie- 
en taalhumor wanneer die Diepgrawers deur die Langklippe en 
Grysore gekonfronteer word. 

Met fyn waarneming, insig en kreatiwiteit slaag Leon de Villiers 
daarin om die bekende vindingryk te vernuut. 

Droomoog Diepgrawer is ’n werk wat deur kinders en volwassenes 
geniet sal word en is ’n waardige wenner van die Alba Bouwerprys 
vir kinderliteratuur.  

